Поўныя кавалеры ордэна Славы

Кагуценка Аляксандр Гаўрылавіч (11.02.1924, в. Акцябрына Магілёўскага раёна),. Поўны кавалер ордэна Славы. Беларус.

З ліпеня 1943 г. на Паўднёва-Заходнім, 3-ім Украінскім, 1-ым Беларускім франтах. Камандзір аддзялення аўтаматчыкаў гвардыі старшы сяржант Кагуценка вызначыўся ў баях на тэрыторыі Польшчы і Германіі. 01.08.1944 г. у ліку першых фарсіраваў Віслу; у студзені 1945 г. у раёне в. Ліпскія Буды Радомльскага ваяводства з аддзяленнем уварваўся ў траншэі праціўніка, у рукапашным баі знішчыў чатырох фашыстаў, аднаго узяў у палон. 29 красавіка 1945 г. у баях на вуліцах Берліна з групай байцоў штурмам авалодаў вузлом супраціўлення праціўніка, які перашкаджаў руху наперад савецкай пяхоты.

Сотнікаў Сяргей Трыфанавіч (18.11.1920, в. Батунь Магілёўскага раёна). Поўны кавалер ордэна Славы. Беларус.

У Чырвонай Арміі з 1940 г. Вайну сустрэў у 1941 г. у Літве. Акружэнне, палон, лагер. Уцёкі. З канца 1943 па ліпень 1944 г. быў у партызанах. Санінструктар малодшы сяржант Сотнікаў вызначыўся ў баях на тэрыторыі Польшчы і Германіі.

16 жніўня 1944 г. у час атакі адным з першых уварваўся ў траншэі праціўніка, знішчыў 14 гітлераўцаў і 18 узяў у палон. 18 – 19 красавіка 1945 г. пад варожым агнём вынес з поля бою 30 параненых савецкіх воінаў, у баях за Берлін – 15.

Навечна ў сэрцы народным

Слова пра земляка 
Сяргей Трыфанавіч Сотнікаў – чалавек, якім ганарацца аднавяскоўцы. Першы дзень вайны застаў Сотнікава ў літоўскім горадзе Алітус. На часць, у якой служыў малады воін, фашысты абрушылі шквал артылерыйскага агню. Завязаўся бой. Хутка высветлілася, што фашысты акружылі падраздзяленне. Аднак чырвонаармейцы не палі духам. Прарваўшы кальцо, яны рушылі на ўсход. Амаль тры месяцы прабіваліся з акружэння. Пад Барысавам Сяргей Сотнікаў трапіў у палон, але пры першай магчымасці ўцёк з лагера.

Хутка Сяргею Трыфанавічу ўдалося трапіць у партызанскі атрад Грышына. Мужна змагаўся воін у радах народных мсціўцаў. Удзельнічаў ва ўсіх баявых аперацыях. Злучыўшыся з наступаючымі войскамі Чырвонай Арміі, Сотнікаў пайшоў на фронт.

Сапраўдны гераізм праявіў ён у 1944 г. пры вызваленні Польшчы. Пры ўзяцці крэпасці Ломжа непрыступным аказаўся дзот, у напрамку якога наступала часць Сотнікава. Моцным агнём гітлераўцы не давалі ўзняць галаву нашым воінам. Гэтую агнявую кропку трэба было ў што б там ні стала знішчыць. Адным з першых сярод добраахвотнікаў быў Сяргей Трыфанавіч. Разам з іншымі ён непрыкметна падпоўз да дзота і процітанкавымі гранатамі прымусіў яго замаўчаць. За праяўленую мужнасць і адвагу С.Т.Сотнікаў быў узнагароджаны ордэнам Славы ІІІ ступені.

Ордэн Славы ІІ ступені Сотнікаў атрымаў у тым жа 1944 г. таксама пры вызваленні Польшчы. Камандаванне часці паслала ўзвод у разведку боем. Ставілася задача прарваць абарону і заняць варожы штаб. Лёс аперацыі вырашалі адвага і мужнасць воінаў. Яны закідалі траншэі фашыстаў гранатамі і, прарваўшыся праз іх абарону, захапілі штаб. Неўзабаве гітлераўцы, апамятаўшыся, акружылі смельчакоў, якіх засталося на той час усяго пяць.Аднак да падыходу асноўных сіл яны выстаялі.

У красавіку 1945 г. нашы часці падышлі да Одэра. У ноч на 16 красавіка 9 чалавек – сярод іх быў малодшы сяржант С.Т.Сотнікаў – першымі на лодках фарсіравалі раку і да падыходу падмацавання дзве гадзіны вялі бой. Пасля гэтага часць, у якой служыў малодшы сяржант, перакінулі на штурм Франкфурта-на-Одэры, які ў той час аказаўся ў нашым тыле. Трое сутак працягваўся бой. Па 10 – 12 разоў у дзень ішлі ў атакі фашысты, каб вырвацца з акружэння. Пры ўзяцці горада Сотнікаў тройчы быў ранены, але не пакінуў поля бою. За гераізм, праяўлены ў апошнія дні вайны, ён атрымаў трэці ордэн салдацкай Славы.

І. Стражэвіч

“За камуністычную парцу”, 6 мая 1966.

Вайсковыя злучэнні і часці, якія атрымалі найменні “Магілёўскіх”

У ходзе Магілёўскай аперацыі 1944 г. загадам ВГК ад 10.07.1944 г. ганаровае найменне “Магілёўскіх” за вызваленне Магілёва (28.06.1944) атрымалі 21 злучэнне і часць 49-ай і 50-ай армій 2-га Беларускага фронту.

Часці і злучэнні, якім нададзены ганаровыя назвы “Магілёўскіх”: 64-ая (ген.-маёр Ц.К.Шкрылёў); 290-ая (ген.-маёр І.Г.Гаспаран) і 330-ая (палкоўнік У.А.Гусеў) стралковыя дывізіі; 1-ая гвардзейская штурмавая інж.-сапёрная брыгада (палкоўнік А.Ф.Візіраў); 2-ая карпусная артылерыйская брыгада (палкоўнік А.І. Малафееў); 5-ая асобная знішчальная процітанкавая арт. брыгада (палкоўнік Дз.У. Ушакоў); 143-яя армейская гарматная арт. брыгада (палкоўнік Я.К.Цюрын); 11-ая інж.-сапёрная брыгада (палкоўнік Г.Ц.Сакалоў); 33-яя асобная матарызаваная інж. брыгада  (палкоўнік І.М.Гурэеў); 50-ая інж. сампёрная брыгада (палкоўнік І.А.Логінаў); 16-ы (падпалкоўнік З.М.Сундакаў) і 55-ы (падпалкоўнік М.Р.Грыголія) гвардзейскія гаўбічныя арт. палкі; 77-ы (падпалкоўнік П.А.Ялесін) і 325-ы (падпалкоўнік А.М.Кавалевіч) гвардзейскія мінамётныя палкі; 233-і асобны  танкавы полк (палкоўнік Л.С.Тулоўскі); 722-і самаходны арт. полк (падпалкоўнік С.І.Капылоў); 1830-ы цяжкі самаходны арт.  полк (падпалкоўнік В.С.Гаеўскі); 1099-ы карпусны арт. полк (падпалкоўнік М.С.Пянцяшкін); 1321-ы армейскі знішчальны процітанкавы арт. полк (палкоўнік А.А.Сцяпанаў); 96-ы асобны полк сувязі (падпалкоўнік І.С.Цярэшчанка); 414-ы асмобны лінейны батальён сувязі (падпалкоўнік Ф.Р.Корбут). Войскам, якія ўдзельнічалі ў баях за вызваленне Магілёва, загадам ВГК ад 28.06.1944 г. абвешчана падзяка, у Маскве дадзены салют 20 артылерыйскімі залпамі з 224 гармат.

